MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 11


It-Tlieta, 4 ta’ Ottubru, 2022.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.12 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. David Agius; l-Onor. Clayton Bartolo, Ministru għat-Turiżmu; l-Onor. Glenn Bedingfield; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; u l-Onor. Naomi Cachia (sostituta tal-Onor. Alex Muscat), kienu preżenti.

TALBA

L-Iskrivana qalet it-talba.


MINUTI

Il-Minuti tal-Laqgħa Nru 10, li saret fis-27 ta’ Settembru 2022, kienu kkonfermati. 


INFORMAZZJONI LILL-KUMITAT

Iċ-Chairman informa lill-Kumitat li dakinhar stess filgħodu, hu, flimkien mal-Awditur Ġenerali u d-Deputat Awditur Ġenerali, kienu ħadu sehem f’laqgħa online organiżżata mill-Inter-Parliamentary Union (IPU) fejn ġiet diskussa l-ħidma bejn l-Uffiċċju tal-Awditur Ġenerali u d-Deputati tal-PACs, jew kumitati oħra b’funzjonijiet simili. 


KORRISPONDENZA

Email datata 29 ta’ Settembru 2022, mibgħuta mill-Prof. Edward Scicluna, fejn fiha nforma lill-Kumitat li ma setax jattendi għal din il-laqgħa kif kien mitlub jagħmel minħabba li kien se jkun imsiefer fuq xogħol tal-Bank Ċentrali. (Dok. 23)

Email datata 4 ta’ Ottubru 2022, mibgħuta mis-Sur Jonathan Cardona, Chief Executive Officer ta’ Enemalta plc. b’risposta għal kjarifiċi u dokumenti mitluba mill-Kumitat fil-laqgħa preċedenti. (Dok. 24)

Il-Kumitat qabel li l-istess kjarifiċi u dokumenti kellhom jerġgħu jintalbu liċ-Chairman ta’ Enemalta, u f’każ li tibqa’ ma tingħatax din l-informazzjoni allura l-Kumitat kellu jibgħat għall-persuna idonea sabiex tagħti spjega lill-Kumitat viva voce. 

Email datata 4 ta’ Ottubru 2022, mibgħuta mis-Segretarju Permanenti fil-Ministeru għall-Ambjent, l-Enerġija u l-Intrapriża, flimkien ma’ kopja tal-ftehim datat 14 ta’ April 2015 li kien sar bejn il-Gvern ta’ Malta u l-Istate Oil Company of Azerbaijan Republic (SOCAR) dwar l-LNG Security of Supply, kif mitlub mill-Kumitat fil-laqgħa preċedenti. (Dok. 25)

Il-Kumitat qabel li l-korrispondenza kellha tittella’ fuq il-website tal-Parlament.
 
KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Il-Kumitat irriżuma mis-27 ta’ Settembru 2022 l-eżami ta’ dan ir-rapport.

Iċ-Chairman fakkar li fil-leġiżlatura preċedenti s-Sur Raymond Fenech kien ippreżenta l-minuti ċċensurati ta’ GEM Holdings Ltd u ElectroGas Malta Ltd mill-bidu tat-twaqqif tagħhom sal-financial close.  Il-Kumitat kien talab li dawn jiġu esebiti b’mod mhux iċċensurat, u kien hemm qbil li dawn jintwerew lill-Membri tal-Kumitat b’mod kunfidenzjali, però dan baqa’ ma sarx sakemm xolja l-Parlament.  

F’din il-laqgħa l-Kumitat qabel li jissejjaħ fil-kamra s-Sur Raymond Fenech sabiex jippreżenta l-minuti, mhux iċċensurati, ta’ ElectroGas Malta Ltd u GEM Holdings Ltd, tal-perjodu maqbul fil-leġiżlatura preċedenti, sabiex il-Kumitat ikun jista’ jarahom, però ma tinżammx kopja tagħhom. 

Fis-2.27 p.m. is-Sur Raymond Fenech u l-Avukat Michael Grech daħlu fil-kamra tal-Kumitat.

Is-Sur Fenech ingħata l-ġurament, u wara li hu u Dr Grech taw spjega lill-Kumitat dwar id-dokumenti li kienu se jiġu esebiti, u wara li rrispondew għal xi domandi tal-Membri tal-Kumitat, ġew mitluba jirtiraw mill-kamra sakemm il-Kumitat jaġġorna.

Il-Kumitat qabel li wara li l-laqgħa tiġi aġġornata jerġgħu jissejħu fil-kamra s-Sur Fenech u Dr Grech sabiex il-Membri jkunu jistgħu jaraw il-minuti msemmija b’mod kunfidenzjali mingħajr ma jinżammu kopji, u jekk ikun hemm xi punti li jkun hemm bżonn ta’ kjarifika dwarhom, bi qbil tal-Kumitat, ikunu jistgħu jittellgħu jixhdu s-Sur Raymond Fenech, jew Dr Michael Grech, jew rappreżentant ieħor tas-soċjetajiet sabiex jirrispondu għad-domandi li jkunu tqajmu. 

L-eżami ta’ dan ir-rapport kien interrott u baqa’ aġġornat.

Fis-2.47 p.m. iċ-Chairman aġġorna l-Kumitat għal nhar it-Tlieta, 11 ta’ Ottubru 2022, fis-2.00 p.m. fejn il-Kumitat kellu jibda jisma’ x-xhieda tal-Professur Edward Scicluna. 

